
BYUDJET TASHKILOTLARIDA HISOB SIYOSATINING NAZORAT  

VA AXBOROT FUNKSIYALARINI KUCHAYTIRISH 
 

XABILOV DJAXONGIR XAKIMOVICH 
O‘zbekiston Respublikasi jamoat xavfsizligi universiteti  

mustaqil izlanuvchisi 
E-mail: djaxongir@mail.ru  

ORCID ID: 0009-0009-2964-5607 
 

Annotatsiya. Maqolada byudjet tashkilotlarida hisob siyosatining asosan uslubiy funksiyasi bilan 
cheklanib, nazorat va axborot funksiyalari yetarlicha amalga oshmayotgani asoslab berilgan. Muallif 
tomonidan muhim hisob obyektlari bo‘yicha nazorat amallarini, ularning turi, davriyligi, mas’ul 
shaxslari va natijaviy hujjatlarini tizimlashtiruvchi funksional nazorat jadvali hamda uning 
samaradorligini baholash ko‘rsatkichlari taklif etilgan. 
Kalit so‘zlar: hisob siyosati, byudjet tashkiloti, nazorat funksiyasi, axborot funksiyasi, funksional 
nazorat jadvali, hisob obyekti, nazorat amali. 
 
Аннотация. В статье обосновано, что учетная политика в бюджетных организациях 
преимущественно ограничивается методической функцией, тогда как ее контрольная и 
информационная функции реализуются недостаточно. Автором предложена функциональная 
контрольная таблица, систематизирующая контрольные действия по существенным 
объектам учета с указанием их вида, периодичности, ответственных лиц и результирующих 
документов, а также показатели оценки ее эффективности. 
Ключевые слова: учетная политика, бюджетная организация, контрольная функция, 
информационная функция, функциональная контрольная таблица, объект учета, 
контрольное действие. 
 
Abstract. The article substantiates that accounting policy in budgetary organizations is largely limited 
to its methodological function, while its control and information functions are insufficiently 
implemented. The author proposes a functional control matrix that systematizes control procedures 
for significant accounting objects, specifying their type, frequency, responsible persons and resulting 
documents, as well as indicators for assessing its effectiveness. 
Keywords: accounting policy, budgetary organization, control function, information function, 
functional control matrix, accounting object, control procedure. 

 
KIRISH 
Budjet tashkilotining hisob siyosati faqat hisob yuritish usullarini tanlash 

vositasi emas. U bir vaqtning o‘zida hisob jarayonini tartibga soladi, hisob 
axborotining ishonchliligini nazorat qilish nuqtalarini belgilaydi hamda 
boshqaruv uchun zarur axborot oqimlarini shakllantiradi. Boshqacha aytganda, 
hisob siyosati uslubiy, nazorat va axborot funksiyalarini birgalikda bajarishi 
lozim. 

Amaliyotda esa budjet tashkilotlarining hisob siyosati to‘g‘risidagi 
buyruqlari asosan uslubiy masalalar — hisobvaraqlar rejasi, baholash va eskirish 
hisoblash usullari, hujjatlar shakllari bilan cheklanadi. Nazorat masalalari 
ko‘pincha "ichki nazorat amaldagi qonunchilikka muvofiq amalga oshiriladi" kabi 
umumiy jumla bilan ifodalanadi: qaysi obyekt bo‘yicha, qanday nazorat amali, 
qachon va kim tomonidan bajarilishi belgilanmaydi. Natijada nazorat amallari 

tizimsiz, ko‘pincha faqat tashqi tekshiruv arafasida bajariladi, hisobotdagi xatolar 
esa hisobot topshirilgandan keyin aniqlanadi. 

Budjet kodeksida budjet mablag‘larini oluvchilarning ichki nazoratni tashkil 
etish va budjet mablag‘larining maqsadli ishlatilishini ta’minlash majburiyati 
belgilangan [1], "Buxgalteriya hisobi to‘g‘risida"gi Qonun esa hisob axborotining 
ishonchliligi uchun tashkilot rahbari va bosh hisobchining javobgarligini nazarda 
tutadi [2]. Bu majburiyatlarni amalda bajarish nazorat talablari aniq obyektlar va 
amallar darajasida hisob siyosatiga kiritilishini taqozo etadi. 

Mazkur maqolaning maqsadi budjet tashkilotlarida hisob siyosatining 
nazorat va axborot funksiyalarini kuchaytirishga xizmat qiluvchi funksional 
nazorat jadvalini ishlab chiqish va uning samaradorligini baholash tartibini 
asoslashdan iborat. 

 
MAVZUGA OID ADABIYOTLAR TAHLILI 
Ichki nazoratning zamonaviy konsepsiyasi COSO tomonidan ishlab chiqilgan 

"Ichki nazorat — integratsiyalashgan asos" modelida bayon etilgan bo‘lib, unda 
nazorat muhiti, risklarni baholash, nazorat amallari, axborot va kommunikatsiya 
hamda monitoring komponentlari ajratiladi [3]. E’tiborli jihati shundaki, ushbu 
modelda nazorat amallari va axborot-kommunikatsiya alohida, ammo o‘zaro 
bog‘liq komponentlar sifatida qaraladi. Davlat sektori uchun INTOSAI GOV 9100 
yo‘riqnomasida ham nazorat amallari aniq jarayonlarga biriktirilgan, 
hujjatlashtirilgan va mas’ul shaxslarga ega bo‘lishi talab etiladi [4]. 

R. Entoni va V. Govindarajan boshqaruv nazorati tizimlarini tahlil qilib, 
nazorat axborotini boshqaruv qarorlari bilan bog‘lanmagan holda yig‘ish 
samarasiz ekanligini ta’kidlaydi [5]. R. Saymons esa nazoratning diagnostik va 
interaktiv turlarini ajratib, diagnostik nazorat oldindan belgilangan 
ko‘rsatkichlardan chetlanishlarni aniqlashga, interaktiv nazorat esa 
boshqaruvning e’tiborini strategik noaniqliklarga qaratishga xizmat qilishini 
ko‘rsatgan [6]. 

Rossiyalik va mahalliy tadqiqotchilar hisob siyosatining funksiyalari 
masalasida turlicha yondashuvlarni ilgari surgan. M.I. Kuter hisob siyosatining 
tashkiliy, texnik va uslubiy jihatlarini ajratgan [7], Y.V. Sokolov esa hisob 
siyosatini boshqaruv vositasi sifatida talqin qilgan [8]. Biroq mavjud ishlarda 
hisob siyosatining nazorat funksiyasi ko‘pincha deklarativ tarzda qayd etilib, uni 
amalga oshirishning aniq instrumenti — obyektlar va amallar darajasida 
nazoratni rejalashtirish vositasi taklif etilmagan. Ushbu bo‘shliqni to‘ldirish 
tadqiqotning asosiy yo‘nalishini belgilaydi. 

 
TADQIQOT METODOLOGIYASI 
Tadqiqotda tizimli yondashuv, funksional tahlil, qiyosiy tahlil, guruhlash, 

jadval usuli va ko‘rsatkichlar usulidan foydalanildi. Funksional nazorat jadvalini 
ishlab chiqishda COSO va INTOSAI GOV 9100 talablari, budjet hisobi meyoriy 
hujjatlari hamda budjet tashkilotlarida inventarizatsiya, hisob-kitoblarni 
solishtirish va kassa operatsiyalarini tekshirish amaliyoti umumlashtirildi. Jadval 

samaradorligini baholash shartli budjet tashkiloti ma’lumotlari asosida uni joriy 
etishdan oldingi va keyingi holatni taqqoslash orqali amalga oshirildi. 

 
TAHLIL VA NATIJALAR 
Tadqiqot jarayonida hisob siyosati funksiyalarining budjet tashkilotlarida 

amalga oshirilish holati umumlashtirildi (1-jadval). 
1-jadval 

Byudjet tashkilotlarida hisob siyosati funksiyalarining  
amalga oshirilish holati 

Funksiya Mazmuni Amaldagi holat Asosiy kamchilik 

Uslubiy 
Hisob obyektlarini tan olish, 

baholash va aks ettirish 
usullarini belgilash 

Nisbatan to‘liq amalga 
oshiriladi 

Me'yoriy matn 
takrorlanadi, tashkilot 
xususiyatlari hisobga 

olinmaydi 

Tashkiliy-texnik 
Hisob apparati tuzilmasi, 

hujjat aylanishi, hisob shakli 
va texnologiyasini belgilash 

Qisman amalga 
oshiriladi 

Hujjat aylanishi grafigi 
va muddatlari aniq emas 

Nazorat 

Hisob axborotining 
ishonchliligi va 

mablag‘larning maqsadli 
ishlatilishini nazorat qilish 

nuqtalarini belgilash 

Deklarativ xarakterga 
ega 

Nazorat obyektlari, 
amallari, davriyligi va 

mas'ullari belgilanmaydi 

Axborot 

Boshqaruv uchun zarur 
hisob axboroti tarkibi, 

davriyligi va oluvchilarini 
belgilash 

Deyarli amalga 
oshirilmaydi 

Axborot faqat 
reglamentlangan hisobot 

orqali, kechikib 
yetkaziladi 

 

Manba: muallif ishlanmasi. 
 

Jadvaldan ko‘rinadiki, nazorat va axborot funksiyalari hisob siyosatining eng 
zaif bo‘g‘ini hisoblanadi. Bu funksiyalarni kuchaytirish uchun biz hisob siyosatiga 
ilova sifatida kiritiladigan funksional nazorat jadvalini taklif etamiz. Jadvalning 
mohiyati shundaki, har bir muhim hisob obyekti uchun "nima nazorat qilinadi — 
qanday amal bilan — qachon — kim tomonidan — qaysi hujjat bilan 
rasmiylashtiriladi" savollariga aniq javob beriladi (2-jadval). 

2-jadval 
Budjet tashkilotida muhim hisob obyektlari bo‘yicha  

funksional nazorat jadvali 
Hisob obyekti Nazorat amali Nazorat 

turi Davriylik Mas'ul 
shaxs 

Natijaviy 
hujjat 

Shaxsiy g‘azna 
hisobvaraqlari 

bo‘yicha 
mablag‘lar 

G‘aznachilik 
ko‘chirmalari bilan 
hisob registrlarini 

solishtirish 

Joriy Har oy Bosh 
hisobchi 

Solishtirish 
dalolatnoma

si 

Kassa 
operatsiyalari 

Kassadagi naqd pul va 
qat'iy hisobdagi 

blankalarni to‘satdan 
sanash 

Joriy 
Chorakda 

kamida bir 
marta 

Komissiya 

Inventarizats
iya 

dalolatnoma
si 

Hisob obyekti Nazorat amali Nazorat 
turi Davriylik Mas'ul 

shaxs 
Natijaviy 

hujjat 

Asosiy vositalar 
Mavjudligi, holati va 

moddiy javobgar 
shaxslarini tekshirish 

Keyingi Yilda bir 
marta 

Inventarizat
siya 

komissiyasi 

Inventari-
zatsiya 

qaydnomasi 

Tovar-moddiy 
zaxiralar 

Sarflash me'yorlariga 
rioyani va hisobdan 
chiqarish asoslarini 

tekshirish 

Joriy Har oy 
Moddiy 

hisob 
hisobchisi 

Me'yor 
bajarilishi 

qaydnomasi 

Mehnatga haq 
to‘lash 

Shtat jadvali, tabel va 
hisoblangan ish haqini 

qiyoslash 
Dastlabki 

Har oy 
(to‘lovdan 

oldin) 

Ish haqi 
hisobchisi 

Tekshiruv 
belgisi 

qo‘yilgan 
qaydnoma 

Majburiyatlar va 
kreditorlik qarzi 

Shartnomalarni 
ro‘yxatdan o‘tkazish va 

smeta limitiga 
muvofiqligini 

tekshirish 

Dastlabki 
Har bir 

shartnoma 
bo‘yicha 

Bosh 
hisobchi 

Majburiyat-
lar reyestri 

Debitorlik qarzi 

Kontragentlar bilan 
o‘zaro hisob-kitoblarni 

solishtirish, muddati 
o‘tganlarini aniqlash 

Keyingi Chorakda bir 
marta 

Hisob-
kitoblar 

hisobchisi 

Solishtirma 
dalolatnoma, 

qarzlar 
ro‘yxati 

 

Manba: muallif ishlanmasi. 
 

Funksional nazorat jadvali hisob siyosatining nazorat funksiyasini uchta 
yo‘nalishda kuchaytiradi. Birinchidan, dastlabki, joriy va keyingi nazorat turlari 
muvozanatlashtiriladi: amaliyotda ustun bo‘lgan keyingi nazorat bilan bir 
qatorda xatolarning oldini oluvchi dastlabki nazorat amallari ham belgilanadi. 
Xususan, mehnatga haq to‘lash va majburiyatlarni qabul qilish bo‘yicha nazorat 
to‘lov amalga oshirilgunga qadar bajariladi. Ikkinchidan, har bir amal uchun aniq 
mas’ul shaxs belgilanishi javobgarlikni shaxsiylashtiradi. Uchinchidan, natijaviy 
hujjat talabi nazorat amalining bajarilganligini tekshirish imkonini beradi. 

Axborot funksiyasi nuqtayi nazaridan jadvalning oxirgi ustuni muhim 
ahamiyatga ega. Nazorat amallari natijasida shakllanadigan hujjatlar — 
solishtirish dalolatnomalari, majburiyatlar reyestri, qarzlar ro‘yxati rahbariyat 
uchun muntazam axborot manbaiga aylanadi. Ular reglamentlangan moliyaviy 
hisobotdan farqli ravishda oylik yoki choraklik davriylikda tayyorlanadi va 
boshqaruv qarorlarini o‘z vaqtida qabul qilish imkonini beradi. 

Funksional nazorat jadvalining samaradorligini baholash uchun biz quyidagi 
uchta ko‘rsatkichdan foydalanishni taklif etamiz. 

Muhim hisob obyektlarining nazorat bilan qamrab olinish koeffitsiyenti: 
 

௤ܭ = ே೙
ே೘

                                 (1) 
 

bu yerda: ௡ܰ— nazorat amallari hujjatlar bilan belgilangan muhim hisob 
obyektlari soni; ܰ௠— muhim hisob obyektlarining umumiy soni. 

Rejalashtirilgan nazorat amallarining bajarilish koeffitsiyenti: 

௕ܭ = ஺್
஺ೝ

),                               (2) 
bu yerda: A(b) — hisobot davrida bajarilgan va hujjat bilan 

rasmiylashtirilgan nazorat amallari soni; A(r) — funksional nazorat jadvaliga 
ko‘ra rejalashtirilgan nazorat amallari soni. 

Aniqlangan tafovutlarni bartaraf etish koeffitsiyenti: 
௧ܭ = ்್

்ೌ
                                    (3) 

bu yerda: T(b) — hisobot davri oxirigacha bartaraf etilgan tafovutlar soni; 
T(a) — nazorat amallari natijasida aniqlangan tafovutlar soni. 

Ko‘rsatkichlar bir-birining o‘rnini bosa olmasligi sababli (masalan, qamrov 
to‘liq bo‘lsa-da, amallar bajarilmasligi mumkin) umumlashtiruvchi ko‘rsatkich 
sifatida geometrik o‘rtachadan foydalanish maqsadga muvofiq: 

௡ܫ = ඥܭ௤ × ௕ܭ × ௧యܭ ,                   (4) 
bu yerda ܫ௡— hisob siyosatining nazorat funksiyasi samaradorligining 

integral ko‘rsatkichi. 
Taklif etilgan yondashuv shartli budjet tashkiloti misolida sinab ko‘rildi. 

Tashkilotda yettita muhim hisob obyekti ajratildi va funksional nazorat jadvali 
joriy etilishidan oldingi va keyingi yillar ma’lumotlari taqqoslandi (3-jadval). 

3-jadval 
Funksional nazorat jadvalini joriy etish samaradorligi (shartli misol) 

Ko‘rsatkich Joriy etishdan oldin Joriy etgandan keyin 
Nazorat amallari belgilangan muhim 

obyektlar soni / jami 3 / 7 7 / 7 

K(q) 0,43 1,00 
Bajarilgan nazorat amallari / 

rejalashtirilgan 18 / 30 41 / 44 

K(b) 0,60 0,93 
Bartaraf etilgan tafovutlar / aniqlangan 9 / 15 22 / 24 

K(t) 0,60 0,92 
Umumlashtiruvchi ko‘rsatkich I(n) 0,54 0,95 

Hisobot topshirilgandan keyin 
kiritilgan tuzatishlar soni 6 2 

 

Manba: muallif hisob-kitoblari (shartli ma'lumotlar asosida). 
 

Natijalar shuni ko‘rsatadiki, funksional nazorat jadvali joriy etilgach 
umumlashtiruvchi ko‘rsatkich 0,54 dan 0,95 gacha oshgan. E’tiborli jihati 
shundaki, aniqlangan tafovutlar soni 15 tadan 24 tagacha ko‘paygan. Buni salbiy 
holat sifatida baholash noto‘g‘ri: nazorat amallari tizimli bajarila boshlagani 
sababli ilgari yashirin qolgan tafovutlar o‘z vaqtida aniqlangan va ularning 92 foizi 
hisobot davri ichida bartaraf etilgan. Buning natijasida hisobot topshirilgandan 
keyin kiritiladigan tuzatishlar soni 6 tadan 2 taga kamaygan. Bu esa hisob 
siyosatining nazorat funksiyasi kuchaytirilishi to‘g‘ridan-to‘g‘ri moliyaviy hisobot 
sifatiga, xususan, IPSAS 1 da talab etilgan haqqoniy taqdim etish tamoyiliga rioya 

qilinishiga ta’sir ko‘rsatishini tasdiqlaydi [9]. Funksional nazorat jadvalini 
amaliyotga joriy etish uchun uni hisob siyosati to‘g‘risidagi buyruqning majburiy 
ilovasi sifatida tasdiqlash, har chorak yakuni bo‘yicha (1)–(4) ko‘rsatkichlarni 
hisoblab, rahbariyatga taqdim etish hamda yil yakunida jadvalni hisob obyektlari 
tarkibidagi o‘zgarishlarni hisobga olgan holda qayta ko‘rib chiqish tavsiya etiladi. 

 
XULOSA VA TAKLIFLAR 
Tadqiqot natijalari asosida quyidagi xulosalar shakllantirildi. 
Birinchidan, budjet tashkilotlarida hisob siyosati asosan uslubiy funksiyani 

bajarib, uning nazorat funksiyasi deklarativ xarakterga ega, axborot funksiyasi 
esa deyarli amalga oshmaydi. 

Ikkinchidan, muallif tomonidan ishlab chiqilgan funksional nazorat jadvali 
muhim hisob obyektlari bo‘yicha nazorat amallarini, ularning turi, davriyligi, 
mas’ul shaxslari va natijaviy hujjatlarini tizimlashtirib, nazorat funksiyasini 
deklaratsiyadan aniq instrumentga aylantiradi. 

Uchinchidan, nazorat amallari natijasida shakllanadigan hujjatlar rahbariyat 
uchun muntazam axborot manbai bo‘lib, hisob siyosatining axborot funksiyasini 
ham kuchaytiradi. 

To‘rtinchidan, nazorat qamrovi, amallar bajarilishi va tafovutlarni bartaraf 
etish koeffitsiyentlari hamda ularning geometrik o‘rtachasi funksional nazorat 
jadvali samaradorligini miqdoriy baholash imkonini beradi. 

Funksional nazorat jadvalini yuqori turuvchi budjet tashkilotlari tomonidan 
tarmoq xususiyatlarini hisobga olgan holda namunaviy shaklda ishlab chiqish va 
tizimdagi tashkilotlarga tavsiya etish maqsadga muvofiq. 

